
Mahabalikritam Sudarshana Stotram

మహాబలికృతం సుదర్శనస్తోత్రమ్

బలిరువాచ -

అనన్తస్యాప్రమేయస్య  విశ్వమూర్తేర్మహాత్మనః ।
నమామి చక్రిణశ్చక్రం   కరసఙ్గి సుదర్శనమ్ ॥ ౫౦॥
సహస్రమివ  సూర్యాణాం సఙ్ఘాతం  విద్యుతామివ ।
కాలాగ్నిమివ యచ్చక్రం  తద్విష్ణోః  ప్రణమామ్యహమ్  ॥ ౫౧॥
దుష్టరాహుగలచ్ఛేదశోణితారుణతారకమ్  ।
తన్నమామి హరేశ్చక్రం  శతనేమి సుదర్శనమ్ ॥ ౫౨॥
యస్యారకేషు శక్రాద్యా  లోకపాలా వ్యవస్థితాః  ।
తదన్తర్వసవో రుద్రాస్తథైవ    మరుతాం గణాః ॥ ౫౩॥
ధారాయాం ద్వాదశాదిత్యాః సమస్తాశ్చ హుతాశనాః ।
ధారాజాలేఽబ్ధయః  సర్వే నాభిమధ్యే ప్రజాపతిః  ॥ ౫౪॥
సమస్తనేమిష్వఖిలా యస్య విద్యాః ప్రతిష్ఠితాః   ।
యస్య రూపమనిర్దేశ్యమపి యోగిభిరుత్తమైః  ॥ ౫౫॥
యద్భ్రమత్సురసఙ్ఘానాం  తేజసః పరిబృంహణం
దైత్యౌజసాం  చ నాశాయ తన్నమామి సుదర్శనం
భ్రమన్మతమహావేగవిభ్రాన్తాఖిలఖేచరం 
తన్నమామి హరేశ్చక్రమనన్తారం  సుదర్శనం
నక్షత్రవద్వహ్నికణవ్యాప్తం  కృత్స్నం నభస్తలం
తన్నమామి హరేశ్చక్రం  కరసఙ్గి సుదర్శనం
స్వభావతేజసాయుక్తం యదర్కాగ్నిమయం మహత్ ।
విశేషతో హరేర్గత్వా  సర్వదేవమయం కరమ్ ॥ ౫౭॥
దుర్వృత్తదైత్యమథనం  జగతః పరిపాలకమ్ ।
తన్నమామి హరేశ్చక్రం  దైత్యచక్రహరం   పరమ్ ॥ ౫౮॥
కరోతు మే సదా శర్మ ధర్మతాం చ ప్రయాతు  మే ।

ప్రసాదసుముఖే  కృష్ణే తస్య చక్రం  సుదర్శనమ్ ॥ ౫౯॥
స్వభావతేజసాయుక్తం మధ్యాహ్నార్కసమప్రభం
ప్రసీద  సంయుగేఽరీణాం సుదర్శనసుదర్శనమ్ ।
విద్యుజ్జ్వాలామహాకక్షం  దహాన్తర్మమ యత్తమః ॥౬౦॥
జహి నో విషయగ్రాహి  మనో గ్రహవిచేష్టితమ్   ।
విస్ఫోటయాఖిలాం మాయాం కురుష్వ విమలాం మతిమ్ ॥౬౧॥
ఏవం సంస్థూయమానం  తద్వహ్నిపిణ్డోపమం  మహత్ ।
బభూవ ప్రకటం  చక్రం  దైత్యచక్రపతేస్తదా   ॥౬౨॥
దదర్శ స మహాబాహుః ప్రభామణ్డలదుర్దృశమ్    ।
అగ్నిజ్వాలాగతం తామ్రం  తప్తచక్రమివాపరమ్  ॥౬౩॥
భ్రమతస్తస్య  చక్రస్య  నాభిమధ్యే మహీపతే ।
త్రైలోక్యమఖిలం  దైత్యో  దృష్టవాన్భూర్భువాదికమ్  ॥౬౪॥
మేర్వాదీనఖిలాఞ్ఛైలాన్గఙ్గాద్యాః    సరితస్తథా ।
క్షీరాబ్ధిప్రముఖాంశ్చాబ్ధీన్ద్వీపాఞ్జమ్బ్వాదిసంజ్ఞితాన్       ॥౬౫॥
వైమానికాన్సగన్ధర్వాన్సూర్యాదీంశ్చ   తథా గ్రహాన్  ।
నక్షత్రతారకాకాశం  శక్రాదీంశ్చ  దివౌకసః ॥౬౬॥
రుద్రాదిత్యాంశ్చ  మరుతాం సాధ్యానాం చ మహీపతే ।
సన్నిధానం నిరీక్ష్యాసౌ దైత్యానాం  విస్మితోఽభవత్ ॥౬౭॥
తతః ప్రణమ్యార్తిహరం  సురాణామపారసారం పరమాయుధం హరేః ।
నమో నమస్తేఽస్త్వితి దైత్యరాజః  ప్రోవాచ  భూయోఽపి నమో నమస్తే ॥౬౮॥
యన్నోఽశుభం చేతసి వాయువేగ యన్నోఽశుభం వాచి హుతాశనోత్థ ।
యచ్చాశుభం కాయకృతం హరేస్తద్వరాయుధం త్వం ప్రశమం  నయాశు ॥౬౯॥
ప్రసీద  సత్కారకృతం మమాఘం ప్రయాతు  తే నాశమనన్తవీర్య ।
సతాం చ సన్మార్గవతాం  మనాంసి స్థిరీభవన్త్వచ్యుతపాదయుగ్మే  ॥ ౭౦॥
ఇతి విష్ణుధర్మేషు  అష్టసప్తతితమోఽధ్యాయాన్తర్గతం   మహాబలికృతం సుదర్శనస్తోత్రమ్  ।

